
Айнытыу

Тюбешиу 2 бет Устазны бла насийхатчыны жылы 4 бетАчылыу 3 бет

Бу кюнледе 
Нальчикни 
отуз ючюн-
чю номерли 
мектебинде 
Устазны бла 
насийхатчыны 
жылы деген 
белги бла къу-
уанчлы жыйы-
лыу озгъанды. 

Заманнга келишген башчыны борчуна не 
киреди? Кадрла бла тынгылы ишлеу, билим 
бериуню не къадар тап эмда хайырлы этиу, 
классланы методикалы материалла эмда техни-
ка керекле бла тынгылы  жалчытыу, мектепге 
ремонт этиу эмда аны ичинде битеу кереклеге 
къарау.

Минги тауну этеклеринде Элбрус элни орта шко-
луна ма аллай адам башчылыкъ этеди. Ол Непела-
ны Абидатды, Залийханланы Ахматны къызы.

КъМР-ни Башчысы Казбек Коков Лескен 
районну башчылары эмда жамауаты бла 
тюбешгенди. 

Анда сёз районну социал-экономика айны-
ууну, миллет проектлени толтуруу не халда 
болгъаныны юсюнден баргъанды, келир 
заманнга борчла сюзюлгендиле.

Алгъышла, хурметлеу, ыспас да

Эсепле чыгъарылгъандыла, 
келир кезиуге борчла 
салыннгандыла

«Сайлауума бир такъыйкъагъа да 
сокъуранмайма»        

ОНОУ

Ахыры 2-чи бетдеди.

Эсде тутуу

Республикада «Элбрус» атлы окъуу юй къураллыкъды Транспортну ишин игилендириуню 
амаллары сюзюлгендиле

Къурулуш

Ол, республикада барды-
рылгъан къыйматлы про-
ектлени юслеринден айта, 
бир-бир проектлеге энчи эс 
бургъанды. Ол санда Наль-
чикде ИТ-парк ишлениригин, 
аны хайыры бла  450 адам-
гъа уллу айлыкъ тёленнген 
бийик квалифициялы ишчи 
жерле къураллыкъларын да 
билдиргенди. Мында про-
дукция чыгъаргъан эм ИТ 
жаны бла жумушланы та-
мамлагъан предприятияла 
къураллыкъдыла. ИТ-парк 
Къабарты-Малкъар къырал 
университетни тийресинде 
юч минг квадрат метр тенгли 

бир жерни аллыкъды. Бю-
гюнлюкде РФ-ни Жер эмда 
ырысхы бла байламлы халла 
жаны бла министерствосу 
жер юлюш бериуню юсюнден 
оноуну къабыл этгенди.  

Аны бла бирге «Жашау 
журтладан къуралгъан микро-
районланы къурулушларын 
комплекс халда бардырыу» 
проектге кёре, Нальчикде 
«Мей» бла «Восточный» тий-
реледе иш къалай баргъаны-
ны юсюнден айтылгъанды. 
Проектге 2023 – 2025 жыл-
лагъа инвестиция этилгенди, 
болсада ишлени асламысы 
былтыр окъуна тамамланн-

гандыла. Быйыл энтта да 500 
миллион сомгъа жашау журт 
салынырыкъды. Ол толусун-
лай энчи иеледен берилгенин 
да белгилерчады. 

Чегемде да «Чегем-Агро» 
биригиуню кючю бла Ши-
мал-Кавказ федерал округда 
эм уллу теплица комлексни 
къурушу барады. Былтыр 
аны мурдорун хазырлап, 
темир конструкцияларын 
жарашдырып башлагъанды-
ла. Быйыл да къалгъан ин-
фраструктурасын хазырлап 
кюрешедиле.  

Бу  кюнледе  Россейде 
фермер  мюлк лени  бла 
эл мюлк кооперативлени 
ассоциациясы Москвада 
фермерлени съездлерин 
бардыргъанды. Отуз жыл-
дан бери да Элли тиши-
рыуларыны битеуроссей 
къымылдауларыны жама-
уат биригиулери ишлейди. 
Съездни чеклеринде ол 
биригиуню отузунчу конфе-
ренциясы болгъанды. Аны 
ишине бизни республика-
да АККОР-ну таматасыны 
орунбасары, Элли тиши-
рыуларыны битеуроссей 
къымылдауларыны жамау-
ат биригиулерини Къабар-
ты-Ма лкъарда бёлюмю-
ню председатели Тилланы 

Фердау къатышханды.
Ол къымылдаугъа отуз 

регион бёлюм киреди. Кон-
ференциягъа уа Россейни 
тюрлю-тюрлю регионларын-
дан – Ростов, Оренбург, Ле-
нинград, Владимир, Псков 
эм  Кострома, Краснодар 
крайдан, Чечен  Республи-
кадан, Къабарты-Малкъар-
дан, Къарачай-Черкесден, 
Дагъыстандан, Ставрополь 
крайдан, Якутиядан эм баш-
ха бёлюмледен отуз беш 
делегат къатышхандыла.

Анда магъаналы доклад 
бла  башда сагъынылгъан 
биригиуню председатели 
Безбудько Надежда сёлеш-
генди. Ол элли тиширыуланы 
жашау болумларыны, же-

тишимлерини юслеринден 
тынгылы доклад этгенди.

Ол айтханнга кёре,  бу 
къымылдауну ишине тюр-
лю-тюрлю элли тиширыула 
къатышадыла. Аланы ара-
ларында фермер мюлк, 
энчи мюлк жюрютгенле, сту-
дентле да бардыла. Конфе-
ренцияны магъанасын бел-
гилей: «Биригиуюбюзге биз 
баргъан жол бла барыргъа 
излегенле, къымылдауну 
аллында тургъан борчланы 
толтурургъа итиннгенледен 
ким да келирге боллукъду, 
– дегенди Надежда Викто-
ровна. 

К ъ М Р - н и  Б а ш ч ы с ы 
Казбек Коков бардыр-
гъан кезиулю кенгешде 
республикада, ол санда 
Нальчикде да, жамауат 
транспортну ишин иги-
лендириуню амаллары 
сюзюлгендиле. Ушакъгъа 
КъМР-ни транспорт эмда 
жол мюлк министри Аслан 
Дышеков, Нальчик шахар 
округну жер-жерли адми-

нистрациясыны башчысы 
Таймураз Ахохов да къа-
тышхандыла.

Кенгешни кезиуюнде 
республиканы ара шаха-
рыны муниципал транс-
портун жангыртыуну пла-
ны сюзюлгенди. Ол иш а 
«Къоркъуусуз эмда тын-
гылы жолла» миллет про-
ектни  «Жамауат транс-
портну айнытыу» федерал 

проектине тийишлиликде 
тамамланыллыкъды. Ре-
спубликаны Башчысы РФ-
ни Транспорт министер-
ствосуна тилек къагъытны 
жорукълагъа кёре жараш-
дырыргъа буюргъанды. 
Аны ючюн а Къабарты-
Малкъарда халкъны жа-
мауат транспорт бла жал-
чытыуну комплекс амалы 
жарашдырылгъанды.

КЕНГЕШ

Къыйматлы проектле бла келишимле 
Кёп болмай РФ-ни Экономиканы айнытыу министрини орунбасары Сер-

гей  Назаров видеоконференция халда кенгеш бардыргъанды. Анда Ши-
мал-Кавказ федерал округну субъектлеринде къыйматлы проектлени бар-
дырыу не халда болгъанына къаралгъанды. Анга КъМР-ни экономиканы 

айнытыу министри Рахайланы Борис да къатышханды. 

ЖЫЙЫЛЫУ

Ахыры 2-чи бетдеди.

Быйыл Элбрус, Псыхурей эм Ау-
шигер элледе бирер Маданият юй 
ишленип башланырыкъды. Аланы 
хар биринде да юч жюзюшер къа-
раучугъа жерле боллукъдула, деп 
билдиргендиле КъМР-ни Къурулуш 
эмда жашау журт-коммунал мюлк 
министерствосундан.

Кесигиз кёргенигизча, юйле гитче элледе 
орналлыкъдыла. Ол да магъаналы ишди, 
нек дегенде алада жашагъанла заман-
ларын зауукълу асламысында ма аллай 
жерледе ётдюрюучюдюле.

Мекямланы проектлерин жарашдыр-
гъанда специалистле хар неге да иги эс 
бурургъа кюрешгендиле. Алада фойе, 
гардероб, китапхана, къараучуланы залы, 
бытовой жумушлагъа тийишли отоула да 
ишленирикдиле. Элбрусда бла Аушигерде 
юйле – бир къатлы, Псыхурейдеги уа - эки 
къатлы боллукъдула. Бу объектлени къуру-
лушлары 2025 жылгъа дери барлыкъды. 
Кеслери да «Эл тийрелени комплекс халда 
айнытыу» деген программаны чеклеринде.

Бу программаны хайырындан дагъыда 

Быйыл Къабарты-Малкъарда иги-
лендирилирге керек болгъан «Экин-
чи Чегем-Булунгу» жолда тынгылы 
ремонт ишле  башланнгандыла. 
Аны юсюнден КъМР-де Транспорт 
эмда жол мюлк министерствосун-
дан  билдиргендиле.  

Тийишли ишле «Къоркъуусуз эмда тын-
гылы автомобиль жолла» миллет проектге 
кёре барадыла. Бусагъатда къурулуш би-
ригиуню ишчилери черек жагъалада суу 
таларгъа къоркъуулу жерледе чыпынла  
уруп, бетон къуяргъа хазырланадыла.      

Бюгюнлюкде жолчула жауун суу баргъан 
эски быргъыланы къобарып, жерни мур-
дорун кючлеп башлагъандыла. Ишлени 
кезиуюнде жангыдан  бордюрла, тротуар-
ла салынырыкъдыла эм  асфальт жайыл-
лыкъды.  Къоркъуусузлукъну жалчытыугъа 
да аслам эс буруллукъду.  

Саулай алып айтханда, жангыртыу ишле 
эки километрден артыкъда тамамланыл-

Маданият эмда спорт мекямла

Тапландырыу 

Тау жол жангыртылады

Шалушкада спорт комплекс бла футбол 
ойнарча майдан ишленирикдиле. Бирин-
чисинде – 1200 квадрат метрлик комплек-
сде теннис, гимнастика, спортну кёп тюр-
люлери бла кюреширге жараулу отоулары, 
медицина кабинети да боллукъдула. Бокс 
эмда тутушуу бла кюреширге бар онгла 
къурарыкъдыла анда.

Майдан ишлерге уа он минг квадрат 
метр жер бёлгендиле. Министерствода 
айтханларына кёре, бу объектлени къуру-
лушлары келир жыл бошалыргъа керекди.

УЛБАШЛАНЫ Мурат.

лыкъдыла. Ишлени узакъгъа созулгъаны 
эм аз-аздан этилгенлерини сылтауу жол 
къыйын тау жерде орналгъаны эм черек 
жагъаланы кючлерча танг кесек жумуш 
этилирге кереклиси бла байламлыды. 

Объект быйылны ахырына хайырланыр-
гъа боллукъду.

Кёп болмай  таулада турургъа эмда сау къа-
лыргъа юйретген  «Терс-Къол» араны  аскер 
альпинистлери Европаны  эм бийик тёппесини 
башында, 5642 метр бийикликде, Хорламны 
байрагъын орнатхандыла.  Бу иш 1943 жылда 
17 февральда къызыл аскерчиле Минги тауну  
тёппесинден немис-фашист штандартла-
ны  кетергенлерине жораланнганды. Аланы  
жигитликлери ёмюрлюк болур ючюн 2010 
жылда мында, тёрт мингден артыкъ  метр 
бийикликде, къызыл аскерчилеге эсгертме 
да салыннганды.   

Альпинистле 1943 жылда капитан Александр 
Гусевни башчылыгъы бла Кавказны къору-
улагъан къызыл аскерчилени жоллары бла 
кётюрюлгендиле. Ала битеу да сегизлеулен 
болгъандыла. Хауа болумну игилигинден,  
таугъа ёрлегенде эм эннгенде да жунчургъа  
тюшмегенди. 

Эсге сала айтсакъ: Уллу Ата журт урушну ке-
зиуюнде мында къаты сермешле баргъанды-
ла. Къызыл аскерчиле, жанларын-къанларын 
аямай къазауат этип, Германияны «Эдель-
вейс» дивизиясын хорлаялгъандыла.  Архив 
шартлагъа кёре, Элбрусну къоруулай 366 
аскерчи жанларын бергендиле, бюгюнлюкде 
излеу ишлени хайыры бла аладан эки жюзге 
жууугъу табылгъанды. Ала тийишли  халда 
асыралгъандыла. 

Къабарты-Малкъар Ре-
спубликаны Башчысы Каз-
бек Коков управленияны 
тынгылы системасын къу-
рау, ол санда билим бери-
уде, соруула бла байлам-
лы кенгеш бардыргъанды. 
Республиканы оноучусу 
кётюрген темаланы сюзю-
уге КъМР-ни Правитель-
ствосуну Председатели 
Мусукланы Алий, КъМР-ни 
Башчысыны Администраци-
ясыны таматасы Мухамед 
Кодзоков, КъМР-ни Башчы-
сыны бла Правительствосуну 
ишлери жаны бла управляю-
щийи Азаматгерий Ашхотов, 
КъМР-ни жарыкъландырыу 
эм илму министри Анзор 
Езаов, КъМР-ни жаш тё-
люню ишлери жаны бла 
министри Азамат Люев, 
КъМР-ни Башчысыны кен-
гешчиси Николай Миронов, 
КъМР-ни Башчысыны Адми-
нистрациясыны къырал-
право управлениясыны 
таматасы Аслан Макоев да 
къошулгъандыла.

Казбек Коков хар бёлюм-
де да къырал эм муници-
пал управленияны алчы 
амалларын сингдирир-
ге тийишли болгъаныны 
юсюнден айтханды. Респу-
бликаны таматасы бу ызда 
энчи иш бардырылгъанын, 
мындан ары оноула да 
хазыр болгъанларын бел-
гилегенди. Эки ызгъа къа-
ралгъанды: битеулю эмда 
къошакъ билим бериу мах-

кемеледе хакъ тёлеуге 
къаралгъаныны эсеплери, 
управление кадрланы про-
фессионал айныулары.

Анзор Езаовну белгиле-
генине кёре, педагогика 
ишчилени айлыкълары 
иги да ёсгенди. Быйыл 
январьда 2022 жылда ол 
кезиу бла тенглешдирген-
де, устазланы иш хакъла-
ры орталыкъ ёлчемде 6,5 
минг сомгъа ёсгенди. Ол 
айлыкъны жангы отрасль 
система халлы тёленн-
генини, бюджет органи-
зацияланы ишчилерини 
хакъларыны 10-процент-

лик кётюрюлюуюню эм аз 
тюбеген специальностьла-
ны устазларына къошакъ 
тёлеуню кийириуюню хай-
ырынданды.

Мусукланы Алий бил-
диргенича, 2023 жылгъа 
муниципалитетлеге пе-
дагоглагъа айлыкъны кё-
тюрюрча белгиленнген 
субвенцияланы битеулю 
ёлчеми 9,5 миллиард сом-
ду. Былтыр ол борчлагъа 
деп 7,3 миллиард сом жи-
берилгенди. Премьер-ми-
нистр бардырылгъан ишни 
юсюнден хапарлагъанды, 
ол санда педагогланы ай-

лыкъларын тёлеуню та-
пландырылгъан система-
сын къурарча югюлю штат 
тизмени жарашдырыуну 
юсюнден да.

«Борч бирди – педа-
гогланы иш хакъларын 
кёбейтиу, тийишли ай-
лыкъ бериу. Биз, керти да, 
магъаналы кезиуге кир-
генбиз, ол бир жолгъа, бир 
айгъа неда экиге ахырына 
жетерик тюйюлдю. Хар 
затны тынгылы тинтирге 
керекди, начисление тюз 
эм кёллендириу халда 
болурча. Бек башы – биз 
ол ырысхыны жетдирирча 

эталгъанбыз. Энди СКФО-
да эм иги эсепге эмда рос-
сей орталыкъ кёрюмдюге 
чыгъаргъа керекбиз», - де-
генди КъМР-ни Башчысы 
Казбек Коков.

Андан ары Николай Ми-
ронов регионну жашауун-
да битеу бёлюмлеринде 
управление кадрланы ха-
зырлау жангы система-
ны юсюнден айтханды. 
Эсигизге салайыкъ: бу 
тема республиканы оноу-
чусу «Машук» билим бе-
риу арагъа келгенде да 
сюзюлгенди. Бюгюнлюкде 
«Корпоративный универ-
ситет «Эльбрус» АНО-ну 
къурарча праволу мурдор-
гъа къаралгъанды, окъутуу 
программаланы лицензия-
ларын этерча «жол карта» 
хазырланнганды.

Ишни ызларыны ара-
ларында – экспертлени 
базасын къурау, къырал 
эм муниципал ишчилеге 
семинарла бла тренингле, 
ассессмент, кадрлы аудит, 
управление жумушланы 
тинтиу. Биринчи окъутуу 
программаны апрельде 
башларгъа умутлудула 
– алгъа «Машук» араны 
мурдорунда, ызы бла ре-
спубликада. Казбек Коков 
республикада управление 
кадрланы профессионал 
жаны бла хазырлау ишни 
жарашдырыуну терклен-
дирирге буюргъанды.

Жокълау

 Тюбешиу

Ахыры.
Аллы 1-чи бетдеди.

Ахыры.
Аллы 1-чи бетдеди.

Черек райондан

Тюбешиуню башлай, Каз-
бек Коков былай айтханды: 
«Шёндю тышындан къа-
жаулукъ эмда къоркъуу-
ла  кючленнгенде, Россей 
кёп миллетли халкъыны  
бирикгенини хайырындан 
бютюн деменгили болгъан-
ды. Къабарты-Малкъарны, 
ол санда Лескен районну, 
жашлары да къыралларын, 
халкъларын да къоруулар 
ючюн къазауат этедиле. 
Ала Уллу Ата журт уруш-
ну кезиуюнде фашизмни 
онглагъан ата-бабалары-
бызча хорлам болдурмай 
къаллыкъ тюйюлдюле». 
Аскерчилени юйюрлерине 
къайгъырыуну республика-
ны оноучусу къырал эмда 
жер-жерли власть орган-
ланы  баш борчларындан 
бирине санагъанды. 

Миллет проектлени юсле-
ринден айта, Казбек Коков 

алагъа къатышыу респу-
бликагъа бек магъаналы 
болгъанын чертгенди. Нек 
дегенде кёп элле шахар 
тийреледен узакъдадыла. 
2019 жылда жер-жерледе 
социал учрежденияланы 
ырысхы-техника онгларын 

игилендирирге къолдан 
келгенди, инфраструктура 
бла байламлы борчла биле-
биле толтуруладыла. 

Лескен муниципал районну 
администрациясыны баш-
чысы Сафарби Инжижоков 
билдиргеннге кёре, Ташлы-
Талада, Аргуданда, экинчи 
Лескенде мектеплеге са-
бий садланы мекямлары 
къошулгъандыла. Ташлы-
Талада, Хатуейде,  Экинчи 
Лескенде, Урухда маданият 
юйлеге тынгылы ремонт 
этилгенди, Ероккода уа 
жангысы ишленнгенди. Ан-
зорейде искусствону сабий 
школу жангыртылгъанды, 
Озрекде Маданият юйню 
ремонту бошала турады. 
Школланы барысында да 
спорт залла тап халгъа кел-
тирилгендиле. 

Казбек Коков районну 
жамауаты бла ушагъында  

Озрекде, Экинчи Лескен-
де, Анзорейде, Ероккода 
бла Аргуданда мектеплеге 
тынгылы ремонт этерге 
белгиленнгенини юсюнден 
билдиргенди. Аргуданда, 
Хатуейде бла Экинчи Ле-
скенде уа физкультура-са-

улукъну кючлендириу ком-
плекслени къурулушларына 
къошакъ ахча изленирикди. 

КъМР-ни Башчысы дагъ-
ыда 2021-2022 жыллада 
бюджет бёлюмде ишлеген-

лени хакъларын эки кере 
кётюрюрге республикалы 
бюджетден ахча бёлюннге-
нин да билдиргенди. Быйыл 
РФ-ни Президенти Влади-
мир Путинни башламчы-
лыгъы бла саулукъ сакъ-
лауну биринчи болушлукъ 

берген бёлюмюнде ишле-
генлеге къошакъ социал 
тёлеуле тохташдырылгъан-
дыла. Регионну бюджети 
юлюшюн къошханыны хай-
ырындан къошакъ ахчагъа 
тийишли болгъан медикле-
ни тизмеси кенгереди. 

Лескен районда жашагъ-
анла жолланы халларыны 
юсюнден да оюмларын 
айтхандыла. Саулай ал-
гъанда, бу бёлюмде иги 
жанына тюрлениуле бол-
гъанларын да чертген-
диле.Миллет проектлеге 
кёре районда автомобиль 
жолланы 21 километрден 
асламы тапландырыл-
гъанды, 5,5 километрде 
чыракълары бла чыпын-
ла салыннгандыла. Бый-
ыл Владикавказ-Ардон-
Чикола-Лескен-Ерокко-
Лескен - I I  автомобиль 
жолланы 11,5 километри,  
Аргудан-Верхний Аргудан 
трассаны 8,5 километри 
марда излемлеге келишир-
ча этилликдиле.

«Таза суу» федерал про-
ектде белгиленнген ишле 
да бардырыладыла. 2024 
жылгъа дери районда суу 
ызланы 88 километрден 
артыгъын жангыртыргъа 
белгиленеди. Республи-
каны Башчысы суу бла 
жалчытыу бла байламлы 
жангы проектлени жараш-

дырыргъа эмда бу жумуш-
ха къошакъ ахча мажарыр-
гъа буюргъанды. Ахырын-
да Казбек Коков Лескен 
районда жашагъанланы 
тарыгъыулары бла тиле-
клери эсге алынмай къал-
мазлыкъларына ышан-
дыргъанды эмда биригип 
кюч салсала, не къыйын 
жумушну да тамамларгъа 
боллугъун чертгенди. 

Республиканы оноучусу 
ол кюн окъуна Анзорей-
де искусстволаны сабий 
школун жокълагъанды. 
Аны мекямы 1000 квадрат 
метрни тутады. Ол алгъа 
билим бериу учреждени-
яча ишленнгенди, алай 
окъуучуланы саны ёсгени 
себепли аны жангы ме-
кямгъа кёчюрген эдиле. 
Эски мекям а 2011 жылдан 
бери бош тургъанды. 2022 
жылда ары искусстволаны 
сабий школун кёчюрюр 
муратда  «Маданият» мил-
лет проектге кёре тынгылы 
ремонт этилгенди. Энди 
бери  317 сабий жюрюйдю, 
9 устаз ишлейди. Казбек 
Коков школну коллективине 
маданият жаны бла ахшы 
тёрелени сакълаялгъан-
лары ючюн ыспас этгенди. 

КъМР-ни Башчысыны 
бла Правительствосуну 

пресс-службасы.

Эсепле чыгъарылгъандыла, 
келир кезиуге борчла салыннгандыла

КъМР-ни Башчысы Казбек Коков Лескен районну башчылары эмда жамауаты бла тюбешгенди. 
Анда сёз районну социал-экономика айныууну, миллет проектлени толтуруу не халда болгъаныны 

юсюнден баргъанды, келир заманнга борчла сюзюлгендиле. 

– Хар быллай уллу жый-
ылыу бу ишге къатышхан-
лагъа жангы жолла ачады, 
эслерине ахшы умутла са-
лады, ала къанатлы оюмла 
бла, талпыныулу болуп ке-
тедиле кеслерини регион-
ларына. Элли тиширыу – ол 
келлик тёлюню ёсдюрген, 
бакъгъан, малда, жерде да 
ишлеген анады, от жагъада 
жылыуну къалаууруду», – 
дегенди.

Ол дагъыда къымылдау-
ну ишин бардыргъан элли 
тиширыула битеу да россей 
жыйылыулагъа къатыш-
ханларын, аланы Къырал 
Думада баргъан «тёгерек 
столлагъа», халкъла аралы 
форумлагъа, консорциум-
лагъа да чакъырып, оюм-
ларына тынгылагъанларын, 
ала кеслери Россейни тюр-
лю-тюрлю регионларында 
элли тиширыуланы россей 
форумларын къурап, анда 
кеси къайгъыларын айтып, 
аланы къалай кетерирге 
боллугъуну юсюнден оноу-
лашханларын да белгиле-
генди.

Конференцияны келечи-
лери элли тиширыуланы 
бусагъатдагъы болумла-
рында магъаналы болгъан 
соруулагъа къарагъандыла. 
А ланы саясат ,  жамауат 
ишлеге къатышыуларына, 
экономика эм социал жа-
шаулары къалай болгъа-
нына эс бургъандыла. Элли 
тиширыуланы битеуроссей 
къымылдауларыны бириги-
улери ишлеген отуз жылны 
ичинде жылдан-жылгъа 
аны тизгинлери къалындан-
къалын болуп барадыла. Бу 
шарт биригиу керек болгъа-

нына шагъатлыкъ этеди.
Жыл сайын баргъан жый-

ылыулада тиширыула жыл-
ны ичинде къаллай ишле 
этгенлерин, жетишимлерин 
санап, жыйгъан сынаулары-
ны юсюнден айтып, бир бир-
ден юйренедиле, бир бирге 
юлгю боладыла. Алай бла 
Россейде миллет стратеги-
яны жашаугъа кийиредиле.

Элли тиширыула кёп тюр-
лю ишледе, байрамлада 
башламчыла болгъанла-
рын, жандауурлукъ иш бла 
таймай кюрешгенлерин да 
чертгендиле делегатла. Ол 
затла къымылдауну изле-
минде бардыла деп угъай, 
ала жокъдула, алай а элли 
тиширыула элде жашауну 
иги, жарыкъ, монглу, къый-
матлы этерге итинедиле. Ма 
ол себепден кюрешедиле 
социал политика бла да. 
Аны юсю бла ала тиширы-
уну иш эм жашау болумун 
игилендирирге, аналыкъ-
ны, сабийликни къоруулар-
гъа, элли юйюрлени жер 
къайгъыларын толтурур-
гъа, жаш тёлюню кёллен-
дирирге, аграр билимлерин 
ёсдюрюрге, элде инфра-
структураланы айнытыргъа 
итинедиле.

Тилланы Фердау да анда 
«Къаты эл юйюр – эл тийре-
лени  айныуларыны ышаны-
ды» деген темагъа доклад 
этгенди. Юлгюге ол бизде 
болгъан фермер, башха 
тюрлю мюлк иелени жаша-
уларын келтиргенди.

Конференцияда, тёреде 
болгъаныча, къымылдауну 
келечилеринден ишчи ор-
ганла, координация совет, 
биригиуню президиуму ай-
ырылгъандыла. Биригиуге 
председатель битеулюкню 
ыразылыгъы бла Надеж-

да Безбудько болгъанды. 
Тилланы Фердау координа-
ция советге айырылгъанды, 
президиумуну тизмесине 
киргенди.

Конференцияны ахырын-
да уа айырма лы,  бийик 
жет и ш и м л и  т и ш и р ы ул а 
Сыйлы грамоталары бла 
саугъаланнгандыла. Аланы 
араларында Май райондан 
фермер мюлкню таматасы 
Людмила Курилова да бар 
эди. Тиширыуланы жашау-
ларыны юсюнден жазгъан 
журналистледен а сыйлы 
къагъытлагъа «Кабардино-
Балкарская правда» газетни 
информация бёлюмюню 
редактору Ирина Богачева, 
«Заман» газетни маданият 
бёлюмюню редактору Му-
сукаланы Сакинат  эмда 
Зольск районда Республи-
калы урунуу, ишчи жер бла 
жалчытыу эм социал къо-
руулау араны директоруну 
орунбасары Масират Куш-
хова тийишли болгъандыла.
Къымылдауну ыразылыкъ 
къагъытларын а Зольск рай-
онда Республикалы урунуу, 
ишчи жер бла жалчытыу 
эм социал къоруулау араны 
баш инспектору Джульетта 
Ашабокова, Зольск районну 
адамланы социал жалчы-
тыуну комплекс арасыны 
социа л ишчиси  Фатима 
Апшева бла Зольск рай-
онну тиширыула советини 
председатели Любовь Ша-
лова алгъандыла. «Единая 
Россия» партиядан ыразы-
лыкъ грамотала тёрт адам 
алгъандыла. Аладан бири  
Тилланы Фердауду.

Къырал элден башланнга-
ны хакъды. Элли тиширыула 
уа аны тамалыдыла.

КЕРТИЛАНЫ Сакинат.

Къыйматлы проектле бла келишимле 
«Эльбрус»  курортну 

айнытыу да республика 
бардыргъан уллу проект-
леден бириди. Былтыр 
аны бла байламлы 800 
машинагъа майдан иш-
леннгенди. Азау талада 
да  биринчи къат ишле 
тамамланнгандыла. Ол 
санда сахнасы бла жан-
гы мардалагъа келиш-
ген базар къуралгъанды. 
Проект болжалдан кеч 
къалмай тамамланнган-
ды эм жетишимли ишлеп 
башлагъанды. 

Андан сора да, быйыл 
сегиз тау-лыжа трасса 
ачылгъанды эм узакъгъа 
созмай, эки жангы канат 
жол да тартыллыкъдыла. 

Ты р н ы а у у з д а  в о л ь -
фрам-молибден комби-
натны да проекти хазыр-
ды. Былтыр анга ауур 
жюк ташыгъан машинала 
кётюрюлюрча жолну ал-
тмыш проценти хазыр 
этилгенди эм комплекс 
сюелтилинирик жер да 
тазаланнганды. Къуру-
лушну башларча Россей-
ни «Главгосэкспертизасы» 
проектни къабыл этгенди. 
Бусагъатда банкла ахча 
бёлюу жумушланы та-
мамлай турадыла.  

Тюбешиуню ахырын-
да Сергей Макарович 
мындан арысында да 
къыйматлы проектлеге 
тийишли эс бурургъа эм 
болжа лларындан  кеч 
къалмай толтурургъа ке-
реклисин эсгертгенди.  

КЪАЗАХЛЫЛА 
ПРОДУКЦИЯБЫЗГЪА 
БЮСЮРЕГЕНДИЛЕ 

Кёп болмай ётген «Про-
дэкспо 2023» халкъла ара-
лы кёрмючде КъМР-ни 
Экономиканы айнытыу ми-
нистерствосуну маркетинг 
эм байламлыкъла жаны 
бла департаментини та-
матасы Севиль Богацкая 
бла Казахстанны Россейде 
сатыу-алыу жаны бла келе-
чисини борчун толтургъан 
Дамир Адильбеков тю-
бешгендиле. 

Аны кезиуюнде тюрлю-
тюрлю бёлюмледе байлам-
лыкъ жюрютюрча онгла 
сюзюлгендиле. Эм бирин-
чи эл мюлк бла туризм 
бёлюмлеге къаралгъанды. 
Аны бла бирге къыйматлы 
инвестициялы проектлеге 
да эс бурулгъанды.  

Эки жаны да бир бирини 
кёрмючлерин да жокъ-
лагъандыла эм предпри-
нимательле бла да таныш-
хандыла. Дамир Адильбе-
ков Къабарты-Малкъарда 
чыгъарылгъан продукци-
ягъа уллу багъа бичген-
ди эм Къазахстанда анга 
уллу сурам боллугъуна да 
ышаннганын айтханды. 
Ахырында бир къауум кели-
шим да къабыл этилгенди.  

МЮЛКЛЕНИ 
ТУТХУЧЛУЛУКЪЛАРЫ 

Кёп болмай Москвада 
Элли фермер мюлкле-
ни ассоциациясыны бла 
эл мюлк кооперативлени 
отуз тёртюнчю битеуроссей 
съездлери ётгенди. Анга 
къыралны жетмиш реги-

онундан тогъуз жюз адам 
келгенди. Эл мюлк мини-
стерстволаны, элли фер-
мер мюлклени, биригиу-
лени, Россельхозбанкны, 
Росагролизингни келечиле-
ри, алимле эм башхала да 
къатышхандыла, ол санда 
КъМР-ни эл мюлк мини-
стрини орунбасары Тимур 
Вадаховну башчылыгъ-
ында бизни республиканы 
келечилери да. Бу жол ре-
гионну атындан АККОР-ну 
бёлюмюню башчысы Инал 
Алакаев, Россельхозбанк-
ны бёлюмюню таматасы 
Алим Сокуров, эл мюлк 
биригиулени таматалары 
эм энчи предприниматель-
ле да баргъандыла.  

Съездде аш-суу бла 
жалчытыуну стратегия-
лы борчун толтуруугъа эм 
комплекс халда эл жер-
лени айнытыугъа энчи эс 
бурулгъанды.  

Жыйылыугъа къатыш-
ханла Россейни Эл мюлк 
министерствосуну, Рос-
сельхозбанкны эм Роса-
гролизингни департамент-
лерини таматалары бла 
тюбешгендиле. Аны че-
клеринде гитче мюлклени 
къурау, къыралдан болуш-
лукъ тапдырыу, эл мюлк 
продукцияны сатыу бла 
байламлы проблемала, 
электрокючню багъала-
рыны ёсгени, жерни хай-
ырланыу, запчастьла бла 
жалчытылыныу, льготала 
бериу эм башха магъаналы 
соруула сюзюлгендиле. 

МАГОМЕТЛАНЫ 
Сулейман. 

Бу жол комиссиягъа Мо-
сква шахарда бла область-
да республиканы  Сатыу-
алыу  эм экономика пала-
тасыны башчысы Альберт 
Шаоев, КъМР-да Сатыу-
алыу эм промышленный 
палатаны председатели 
Мурат Гукетлов,  Орус гео-
графия биригиуню тамата-
сы  Мухамед Кожоков эм  
КъМР-ни Курортла эмда  
туризм министерствосуну  
жамауат советини келе-
чиси  Лариса Бабугоева 
къатышхандыла. 

Жангы оборудованияны 
хайыры бла жылны узуну 
не тюрлю хауа болумлада 
да жараула ётдюрюрге 
онг боллукъду. Аны 274 
къараучугъа жери барды. 
Жангыртылгъан  комплек-
сде  кёп тюрлю эришиуле 

ётдюрюрге жарарыкъды.  
–  Биз тюрлю-тюрлю  

эришиуле, жараула, бай-
рамла эм башха акцияла 
бардырыр муратлыбыз. 
Энди жатмала тюплерин-
де  къараучулагъа жерле 
къурагъанбыз.  Аламат 
манеж да жарашдырыл-
гъанды. Сагъынылгъан 
ишлени хайыры бла му-
ратларыбызгъа жетербиз 
деп ышанабыз, – дейди 
клубну таматасы  Ирина 
Фокичева. 

«Шагдини» ишчи  про-
граммасы да хазырды. 
Анга кёре атлыла  Наль-
чикни тийресинде  ай-
ланырыкъдыла. Мындан 
арысында быллай  экскур-
сияланы бир ненча кюннге 
созарча  мадар этилликди. 
Къонакъла атлада жюрюп, 

зауукълукъ тапханларын-
дан тышында, республи-
каны миллетлерини тарых-
лары, маданиятлары бла 
да шагъырейленирикдиле.     

Клубну баш борчларын-
дан  бири  ауругъан  са-
бийлеге да болушургъады.  

– Проект жашауда бар-
дырылып тебиресе, отуз 
кюнден сора ишчи комис-
сия  грант къоллу болгъан 
объектни жокълап, бюд-
жет ахча къалай къора-
тылгъанын тинтеди,- дейди 
комиссияны башчысы, 
КъМР-ни Курортла эмда 
туризм жаны бла мини-
стерствосуну къырал про-
граммала эм инвестици-
ялы проектле жаны бла 
управлениясыны таматасы  
Мадина Налоева. 

Бизни корр.

Кёп жаны бла хайырлы
Кёп болмай Нальчикде грант  программаны себеплиги бла  

ачылгъан «Шагди» клуб хайырланыргъа берилгенди. 
Ишчи комиссия аны барып кёргенди. Ол санда  атла 

жараула бардырылгъан жерге эм тамамланнган 
ишлеге  да эс бурулгъанды. 

У с т а з н ы 
эмда насий-
хатчыны жылы 
бла байламлы 
Къашхатауда 
Мечиланы Кя-
зим атлы ара 
район китап-
ханада «Магъ-
ана лы уста-
лыкълары бол-
гъан адамла» 
деген ат бла  
к и та п  э м д а 
сурат кёрмюч 
ачылгъанды. 
Ала устазланы  
юслеринден-
диле,  а ла да 
бу магъаналы 
у с та л ы к ъ н ы 
жашырынлыкълары да туура этиледиле. 

Кёрмючде  мектепледе ишлеген устазланы 
бла окъуучуланы юслеринден хапарлагъан 
суратлау литератураны да табаргъа боллукъду.

Люба АДИЛОВА
 хазырлагъанды.

Бу кюнледе Черек районну жер-жерли ад-
министрациясыны башчысы Къулбайланы 
Аланны эмда районну прокуратурасында 
къуллукъ этгенлени башламчылыкълары  
бла жыйылыу бардырылгъанды. Анда сёз 
законлукъну сакълау эмда прокурор надзор 
не халда болгъаныны юсюнден баргъанды. 
Андан сора да, налогланы эмда жер-жерли 
самоуправление органланы терс ишлери бла 
байламлы башланнган прокурор къарауну 
юсюнден да сёлешиннгенди.

Кенгешни ишине Черек районну прокурору 
Хасан Эржибов, эллени администрацияла-
рыны башчылары, предпринимательле да 
къатышхандыла.

Россейни регионларында жашауну каче-
ствосун ачыкълагъан рейтингни «Къырал 
жумушла эмда сервисле» деген кёрюмдю-
сюнде бизни республика экинчи жерни ал-
гъанды, деп билдиргендиле Экономиканы 
айнытыу министерстводан.

Рейтингни жангы проектлеге жол бериу 
жаны бла стратегиялы башламчылыкъ-
ланы Агентствосу (АСИ) жарашдыр-
гъанды. Аны къурагъанда ма бу сфе-
ралада болумну сюзгендиле: медицина 
жумушла, билим бериу эмда айнытыу, 
жашау журтла эмда инфраструктура, 
хайырланыу эмда солуу, тазалыкъ эмда 
экология, къоркъуусузлукъ, социал къо-
руулау, къырал жумушла эмда сервисле. 
Аладан сора дагъыда саулукъларында 
чекленнген онглары болгъанла жамауат 
жумушлагъа нечик къатышханларына, 
алагъа ол жаны бла къаллай онгла бе-
рилгенине да къарагъандыла.

АСИ-ни башчысы Светлана Чупшева бу 

ишни эсеплерин Россейни Президентине – 
Владимир Путиннге туура этгенди. Къырал 
тамата уа Къабарты-Малкъар Республика 
рейтингни тийишли бёлюмюнде алгъа 
жаланда Москваны жибергенин, аны бла 
иги жетишим кёргюзтгенин чертгенди.

Тергеулени талай тюрлю кёрюмдюлеге 
кёре бардыргъандыла. Ол санда адамла 
къырал жумушлагъа нечик ыразы бол-
гъанларын, МФЦ-лагъа жууукъда неллай 
бир инсан жашагъанын, къырал жумуш-
ланы электрон халда неллай бир адам 
алгъанын да тинтгендиле.

Министерствода айтханларына кёре, 
ала «Цифралы къырал оноу этиу» деген 
регион проектни былтыргъы кесегин жик-
жиги бла тамамлагъандыла, анда битеу 
белгиленнген борчланы толтургъандыла. 
АСИ жарашдыргъан рейтинг да ол санда 
ма анга кёре жарашдырылгъанды.

УЛБАШЛАНЫ Мурат
 хазырлагъанды.

Жамауат

Къырал жумушла бла 
жалчытыуда алчыланы санында

РАФШАННЫ  
ЖАРСЫУЛАРЫ

Бир кюн редакциягъа биреу сё-
лешеди. «Мени атым Рафшанды, 
тукъумум Хигу.  Нальчикде он жыл 
жашагъанма. Насыплы жылла 
эдиле ала! Сокъурланы Черкесланы 
Лариса башчылыкъ этген биригиу-
юнде къаллай бир байрамла болу-
учу эдиле. Маршруткагъа олтуруп, 
сюйген заманымда бара эдим 
биригиу орналгъан юйге. Ол этажда 
«Эльбрусоид» да ишлегенди, анда 
мени чай ичерге чыкъаргъандыла 
дагъыда табийгъатда солургъа бар-
сала,  кеслери бла бирге ала эдиле, 
анда уа суу боюнунда шишлик да 
къуууруп, от жагъаны къатында 
олтуруп, зауукълукъ  ала эдик. 

Бусагъатда уа Георгиевскни къа-
тында бир станицагъа кёчгенбиз 
да анам эм ёге атам бла, мында 
уа  жюрегим алай такъырды, къа-
лай жашаргъа билмей турама. 
Интернет да кёбюсюнде жокъду. 
Хау, мында да барды сокъурланы 
биригиую, алай ары мен таксиде 
барама, тёрт жюз сом тёлеп…
багъаракъды. Анда уа жаланда 
къарт адамла, манга уа жыйырма 
бла жети жыл болады жаланда. Ти-
леригим: бир онг бар эсе, телефо-
нуму басмалачыгъыз, ким биледи, 
биреу манга сёлешир эсе уа. Сау 
ыйыкъланы, айланы юйдегиледен 
сора бир инсанны ауазын эшитмей 
жашагъан тынч тюйюлдю». 

Ушакъ этген къыйынмыды та-
нымагъан адамынг бла? Биреуню 
къара кюнюн жарытайым деген 
чыкъса, Рафшанны номери – 
89604268937.

ЭСЕПГЕ ТЮШМЕГЕНЛЕ
Сокъурланы битеуроссей бириги-

улерини Къабарты-Малкъарда ре-
гион бёлюмюню баш специалисти  
Черкесланы Юрий айтханнга кёре, 
онсегиз жыллыкъладан башлап  
бусагъатда эсепде 1940  адам тура-

ды. Сабийле бла бирге санагъанда 
уа, 6000-ден да артыкъ. Некди са-
бийлени саны былай кёп?  Биринчи 
сылтау диабетди. Белгилисича, 
ол жашдан-жаш болуп барады. 
Экинчи сылтау – телефонла бла 
компьютерледиле. Жарсыугъа, 
ата-анала кеслерине тынчлыкъ-
ны излеп, сабийлерине сотовый 
телефонланы къаллай бирге да 
бередиле. Аланы кёзлери бек терк 
бузулады. 

Белгилисича, сабий сокъур бол-
са, анга жер башында бир къырал-
да да болушалмайдыла. Бермегиз 
телефонланы сау кюннге акъылба-
лыкъ болмагъанлагъа! Дунияны да 
бир кёрсюнле, паркга да барсынла, 
тенглери бла да ойнасынла, къол-
ларына китап да алсынла. Сабийни 
кёзлерин сакъларгъа керекди – 
дейди Черкесланы Юрий. 

КЪЫЙЫН АЙЫРЫУ
Жарсыугъа, кёзлери кёрмеген 

сабий тууса, врачла ата-анагъа: 
«Быллай сабий неге керекди сиз-
ге? Къырал интернатда кесичала 
бла бирге ёсер», – дейдиле. Ба-
шында сагъынылгъан Рафшан ту-
угъанда да, аны атасына-анасына 
да: «Сиз алыкъа жаш адамласыз, 
саулукълу сабийлеригиз боллукъ-
дула, муну унутугъуз да къоюгъуз», 
- деген эдиле. Алай ала балаларын 
больницада атып кетмегендиле, 
юйлерине келтиргендиле. Хау, 
Рафшанны анасы экинчи эринден 
эки саулукълу сабий тапханды, 
врачланы ол айтханлары керти 
болуп чыкъгъанды. 

Атасы бла анасы айырылгъанда, 
Рафшан атасы бла къалгъанды, 
сегиз жылындан онтёртжыллыгъы-
на дери Къыргъызстанда жашагъ-
анды. Анасы бла ёге атасы андан 
бизни  республикагъа кёчгенде, 
Рафшанны биргелерине алгъан-
дыла. Ол 2009 жыл эди. Нальчикни 
сокъур жаш бек жаратханды, мын-

да адамла халал болгъанларын 
чертеди, бютюнда «Эльбрусоидде» 
ишлегенлени энчи белгилейди. 
«Нальчикде мени тенглерими ас-
ламысы кёзлери кёрген адамла 
эдиле. Ала бла хар затны юсюнден 
да ушакъла эте эдик», – дейди ол.

Юйлеринде жашагъан сакъат 
адамла, къырал интернатлада тур-
гъанла да жангызлыкъны сынап, 
апчыйдыла. Ковидни кезиуюнде 
Андрей Первозванныйны фонду 
битеу Россейни психоневроло-
гический интернатларында тур-
гъанла бла онлайн халда ушакъла 
этерге излеген эди. Кёпле къа-
тышхан эдиле бу жандауурлукъ 
ишге, интернатла тутмакъла болуп 
къалмасынла деп. Ковидге дери 
концертле, спектакльле болуп 
тургъанына юйреннген адамла 
интернатны босагъасындан адам 
атламагъанына бек жарсыгъан 
эдиле, онлайн  ушакъла да аны 
ючюн къуралгъандыла. 

КЪАЙГЪЫРЫУ
«Кертиси бла да, пандемияны 

кезиуюнде сакъатла къыйналгъан-
дыла. Алай ол бошалгъандан сора 
биз, алгъынча, хар байрамлары-
бызны, тюбешиулерибизни да бар-
дырып башлагъанбыз», – дегенди 
Черкесланы Юрий. 

Кёзлери кёрмегенлени биригиу-
юнде бек фахмулу адам ишлейди 
– Атабийланы Хусей. Ол сокъур 
болгъанлыкъгъа, университетни 
къызыл диплом бла бошагъанды, 
2020 жылда уа грант проектни че-
клеринде кёзлери кёрмегенлени 
смартфон бла хайырланыргъа 
юйретгенди. Ала электрон почта 
бла ишлейдиле, онлайн китапла-
ны окъуйдула, интернет радиогъа 
тынгылайдыла, социал сетьледе 
адамлагъа жазадыла, мобильный 
банкны хайырындан коммунал 
жумушла ючюн хакъ тёлейдиле. 

Жарсыугъа, бусагъатда башын-
да айтылгъан Рафшан Хигу жа-
шагъан элчикде интернет  кёбю-
сюнде болмагъаныны хатасындан, 
ол фильмлеге, телевидение бери-
улеге тынгылаялмайды, социал 
сетьледе баргъан ушакълагъа 
къошулалмайды. Юйюр бир жер-
ден башха жерге кёчгенде, сакъат 
адам къалай жашарыгъыны юсюн-
ден да сагъыш этерге керекди…

РЕАБИЛИТАЦИЯ АРАЛА 
ЖЕТИШМЕЙДИЛЕ

Кёзлери кёрмегенлени ишге 
алмайдыла, алагъа ишчи жер къу-
рагъан тынч болмагъанын билип. 
Бир-бирле уа, къураргъа онглары 
болса да, кеслерин къыйнаргъа 
сюймейдиле. «Жамауат сокъур-
лагъа шёндюден эсе аслам эс 
бурургъа керекди, – дейди Черкес-
ланы Юрий. – Реабилитация арала 
жетишмейдиле. Сора анда бир-эки 
ай турадыла. Ол а азды. Алты ай 
неда сау жыл тутуп, сокъур адам 
юйде хар затны да кеси этерча, 
шахарда да айланырча этерге 
керекди. Сакъатла да адамлады-
ла, алагъа билим алыргъа, иш 
табаргъа, юйюр къураргъа болу-
шуу – жамауатны борчуду. Ол борч 
бусагъатда толусунлай тамамлана-
ды десек,  ётюрюк боллукъду. Ала 
да насыплыла болургъа сюедиле. 
Бек биринчиден, хар бирини бир 
усталыгъы болургъа керекди. 
Алгъын бизни производствобуз 
бар эди, чыракъла, банка башла, 
розеткала эм башха затла чыгъара 
эдик. Къырал оюлгъандан сора, 
заказларыбыз да жокъну чегин-
дедиле. Хал осалды. Биз проектле 
жазып, грантла алыргъа кюреше-
биз, аланы чеклеринде, сёз ючюн, 
смартфонла бла хайырланыргъа 
юйреннгендиле. Алай, жаланда 
грант проектледен сора да, кёз-
лери кёрмегенлеге болушлукъгъа 
бир къырал программа болургъа 
керекди. Андан сора да, саулукъ-
лула саусузлагъа жанлары ауруп, 
къолларындан келгенни этселе, 
сууап боллукъду». 

АХШЫ ТЁРЕ
Биригиуде сокъурлагъа тифло-

комментарийлери бла фильмле 
кёргюзтедиле, театрлагъа жюрюу 
да ахшы тёреди. Банкладан спе-
циалистле келип, хыйлачылагъа 
алдатмаз ючюн не затны билирге 
кереклисин айтадыла. Дагъыда 
биригиуде жыйылып, кёзлери 
кёрмегенле назмула окъуйдула, 
тепсейдиле, жырлайдыла. Хар не-
ден да тюнгюлюп, ёлюп къалгъан 
тынчды, алай кюнден-кюннге адам 
алгъа бир атлам этсе, кюнлени би-
ринде насыбына жетерикди. 

БАЙСЫЛАНЫ Марзият.

Бу кюнледе Нальчикни 
отуз ючюнчю номерли 

мектебини мурдорунда 
аны бла байламлы къуу-
анчлы жыйылыу озгъан-
ды. Аны Нальчик шахар 
округну Билим бериу де-
партаментини бла жер-

Ол 1948 жылда Къыр-
гъызстанда туугъанды. 

Анда Наукатда школгъа эки 
жыл жюрюгенди. Школну 
Къашхатауда 1966 жылда 
бошагъанды. Ол жыл окъу-
на урунуу жолун «Колхозная 
жизнь» район  газетде баш-
лагъанды. Ол аскерде бол-
гъанда, «Анама къагъыт» 
деген аты бла ийген назму 
басмаланнган эди газетде. 
Ол жаш поэтге чыгъарма-
чылыкъ жолуну аллында 
махтау келтиргенди.

Редакцияда «Вершина» 
деген аты бла адабият 
кружок къурап, Алим жаш 
адамла бла ишлегенди. 
КъМКъУ-ну  тарых бёлюмюн 
бошагъанды. Андан сора 
СССР-ни Илму академи-
ясында тарых институтда 
орус либерализмни тарыхы-
ны юсюнден кандидат ишин 
къоруулагъанды. 

Ол Москвада 33 жыл 
жашагъанды. Кёп жу-

уаплы жерледе ишлегенди. 
Ол санда Россейни илму 
академиясыны Россей та-
рыхыны институтунда. Ызы 
бла Россейни Миллетле 
эм федератив политика 
жаны бла министерство-
сунда репрессиягъа тюшген 
халкъланы миллет-культура 
реабилитация бёлюмюню 
таматасы болуп тургъанды. 

Алафаланы Алим дагъ-
ыда Москвада РСФСР-ни 
культурасыны илму-излем 
институтунда эсгертмеле 
жаны бла ишлегенди, Къы-
рал область педагогика 
университетде студентлени 
окъутханды, бир къауум 
заманны юридический фа-
культетни деканы да бол-
гъанды. Ата журтха 2009 
жылда къайтханды. Мында 
да КъМКъУ-да студентле-
ни Россейни тарыхындан 
окъутуп тургъанды. Бусагъ-
атда солуудады, алай бла 
чыгъармачылыкъ иш бла 
кюреширге онгу да барды. 
Ол Аскер илмуланы акаде-
миясыны профессоруду, 
Россейни Жазыучула союзу-
ну, Журналистле союзуну да 
члениди.

Алим бир къауум на-
зму китапны авторуду: 

«Устаз», «Ариука. Шуёхлукъ-
ну бла сюймекликни юсюн-
ден назмула», «Малкъар» 
эм башхала. Ол орус тилде 
жазады.

Назмулары инсан, сюй-
меклик лирика, сатира 
жанрда да бардыла. Аланы 

къайсында да биз сюйген 
суратла толудула: акъ баш-
лы ёмюрлюк таула, къарт 
болмазлыкъ черекле, ата-
анагъа жюрек сёз, таулу 
къызланы, жигит жашланы 
сыфатлары… Шуёхлукъ-
ну, кертичиликни да бети 
жарытады аланы. Алимни 
Къабарты-Малкъаргъа эт-

ген жыры уа энчиди – кёл-
ню кётюрюмлюгю бирин-
чи тизгинден башланады. 
Граждан лирика назмуланы 
асламысы ата журтубуз бла 
байламлыды: «Балкария», 
«Счастливое утро», «Ночь», 
«Молчание гор», «Песня о 
Кашхатау», «Бабугент» эм 
башхала. «Айран» деген 
назмусун ол аппасы Тюмен-
ланы Мазаннга бла ыннасы 
Салихатха атагъанды. 

Аталгъан назмулары дагъ-
ыда кёпдюле Алафа улуну: 
къалам къарындашларына, 
алимлеге, устазларына, 
жырчылагъа, тепсеучюле-
ге… Аланы миллетликлери 
угъай, этген ишлери магъ-
аналыдыла интернациона-
лист поэтге. Ол ата журтун 
чексиз сюйсе да, миллет 
айыргъанладан тюйюлдю. 
Кёп миллетли Москва аны 
алай юйретгенди, ол себеп-
ден Россейни юсюнден акъ 
сёзю да тазады, жылыулуду.

Поэтни сезим лирикалы 
назмулары асламысын-

да аны жашау нёгери Ари-
укагъа аталадыла. Алада 
болгъан жарыкълыкъ, ыша-
ныулукъ да ётюрюксюздю-
ле. Ол шарт поэтни насыплы 
этип, аны кёп сынагъан 
жюрегин жангыдан умутлу 
урдурады.

Алафаланы Алим «Бир 
бирден айырылмагъан шу-
ёхла» деген сабийлеге атал-
гъан китабын бийчеси Ари-
ука бла бирге жазгъанды. 

Назмучулукъну, къара сёз-
ню да сабий жанры къый-
ыныракъды. Ол дуниягъна 
кирип, анда кеси да алагъа 
тенг болгъан поэтди бек 
фахмулу. Сабий назмула, 
эшитилгенден сора да, кёзге 
кёрюнюрге, ариулукъну, за-
уукълукъну кёргюзтюрге ке-
рекдиле, абстракциялы, на-
сийхатлы болмай. Бу гитче 
китапчыкъ Алим бла Ариука 
гитчелеге ойнай-ойнай жаз-
гъанча, алай оюм этдиреди 
окъуучуну. Ала тизгинлиди-
ле, эсде къалгъан сыфат-
лыдыла. Аланы жигитлери 
– жашчыкъла, къызчыкъла, 
жаныуарчыкъла, илляула-
дыла: «Манга къарындаш-
чыкъ туугъанды», «Гена 
бла Чебурашка», «Сабийле 
уруш ойнайдыла», «Жауун 
кюзгюню сындыргъанды», 
«Жаз башы, теркирек кел!» 
деген эм башха назмула 
поэтле сабий психологияны 
иги билгенлерин айтадыла.

Орус тилде жазгъан мал-
къар поэтни бир къауум на-
змусуна жырла этилгенди-
ле: «Ташлы-Тала, «Гюлле», 
«Благодарю» эм башхала.

Дагъыда жазыучу та-
рыхдан бир къауум 

монографияны, иги кесек 
илму ишлени авторуду. Аны 
халкъыны тарыхына атагъ-
ан китаплары энчидиле: 
«Скрытые цели сталинских 
депортаций»  эмда «Нега-
симая боль народа». Бу эки 
китапны къолгъа алгъан-
да, эсинге бир зат келеди: 
«Аллай бир айтылгъанды 
бу ачыуну юсюнден. Энди 
бу автор а не жангы зат ай-
тыргъа боллукъду?» – деп. 
Болсада бу ишледе бир эс 
бурурча шарт барды – доку-
ментлеге таяннгандан сора 
да, автор кесини кёз къара-
мын энчи халда оюмлау бла 
билдиреди.

Алафаланы Алим Уфада 
2011 жылда баргъан «Акъ 
Торна» деген Тюрк тилледен 
кёчюрмелени халкъла ара-
лы эришиуюнде  хорлагъан-
ды. Къабарты-Малкъар Ре-
спубликаны Парламентини 
эмда Маданият министер-
ствону махтау къагъытла-
рына тийишли болгъанды.

Юбилей артха, алгъа да 
къаратхан бир шартды. 
Мындан ары да Алим окъу-
учуларын кёп жангы назму-
лары бла къууандырыр деп 
ышанырчады.

МУСУКАЛАНЫ Сакинат.

Миллетибизни ахшы адет-тёрелерини  
унутула баргъанлары кёплени жарсытады. 
Аны юсюнден жазгъанла, айтханла да аз 
тюйюлдюле. Социал сетьледе да даулаш-
ла терк-терк тюбейдиле. Сёз ючюн, Теле-
грамда «Халкъыбызны адетлери» (t.me/
halk_adetle) деген энчи канал кесини ишин 
бардырады. Анга 2 мингден артыкъ адам 
жазылыпды. Ол  халкъыбыз бла байлам-
лы кёп сейир соруула береди, оюмланы 
басмалайды, эришиуле ётдюреди. Ала 
миллетибизде абаданланы бла гитчелени 
араларында жюрюген адетле, шёндюгю 
тойланы  энчиликлери, сабийлени ёсдюрюу 
амалла, аш-сууубуз бла байламлыдыла. 

Алгъаракъда уа сёз юйюрледе ата-анала, 
аппала бла аммала гитчеле бла къайсы 
тилде сёлешгенлерини юсюнден баргъан-
ды. Ачыкъланнганнга кёре, анга къатышхан 
370 адамдан 138-си юйде жаланда ёз тил-
леринде сёлешгенлерин билдиргендиле. 
130-су  уа орус тилни, ёз тилибизни да тенг 
халда хайырланнганларын айтхандыла. 
Тыш сёзлени аз къошханланы саны уа 100-
ге жетгенди. Жарсыугъа, жаланда орус 
тилде сёлешип тургъанла да буюкъмай бил-
диргендиле ана тиллерин билмегенлерин. 
Аллайланы саны, насыпха, бешеуленден 
кёп болмагъанды. 

Мында дагъыда бир соруу жаш адамла 
юйюр къурагъандан сора къайда жашаргъа 
излегенлерине жораланып эди.  Анга  къа-
тышханланы тамам жарымы къайынла бла 
жашаргъа сюймегенлерин билдиргендиле. 
Алай бла жангы юйюрле кеси алларына  
жашау къураргъа итиннгенлери тохташды-
рылгъанды. 

 Сёз тойланы къайда бардырса тап бол-
лугъуну юсюнден да  сорулгъанды. Былайда 
уа мени сейир этдирген эсеп чыгъарыл-
гъанды. Соруугъа къатышхан 350 адамдан 
77 проценти тойну ресторандан эсе кеси 
арбазларында ётдюрюуню бегирек жарат-
ханларын билдиргендиле. Сюзюу андан ары 
баргъанда, адамла юйге ресторанладан 
аш-суу жарашдыргъанланы бла офици-
антланы чакъырыуну бек жаратханларын 

билдиргендиле. Ол жууукъ-ахлуланы къый-
намай, къууанчны ётдюрюрге аламат тёре 
болуп чыкъгъанын кёпле чертгендиле. 

Энчи тиширыулагъа деп да мында аслам 
зат жораланады. Сабийни бёлеу, хычин 
этиу, къатын аллыкъ жашны айлыгъы бек аз 
ёлчем бла къаллай бир болургъа керекди, 
дегенча конкурслагъа бла соруулагъа къа-
рачай-малкъар халкъны къызлары сюйюп 
къатышадыла. Сёз ючюн, иш хакъны юсюн-
ден айта, аланы оюмларына кёре, юйюрню 
кечиндирир ючюн эр кишини айлыгъы 50 
мингден аз болмазгъа керекди. Аллайла 
соруугъа къатышханланы 40 процентин 
тутадыла. Болсада баш иелери бла бирге 
юйюрлерини къолайлыгъын игилендирирге 
сюйгенле да аз тюйюлдюле - 21 процент.   

Миллетибизни тёрелерине кёре, жаш 
юйюр бир тюрлю уллу сатыу-алыу этиуню 
аллында аны юсюнден абаданланы оюмла-
рын сураргъа керекмиди, дегенча соруугъа 
эс бёлгендиле каналда. Жууаплагъа кёре, 
нени да таматаларыбызгъа соруп этсек, 
хатасы болмаз деген оюмну тюзге санагъ-
анларын билдиргендиле. Ол бизни халкъы-
бызны башхаладан айырмалы этген ахшы 
адетлерибизден бириди, андан къачмазгъа 
керекбиз, дегендиле кёпле. 

ТАППАСХАНЛАНЫ Аминат. 

Ачылыу

Алгъышла, хурметлеу, ыспас да

Белгилисича, РФ-ни Президентини оноуу 
бла былтыр 2023 жыл «Устазны бла насий-
хатчыны жылы» деген белги бла озарыгъы-
ны юсюнден айтылгъан эди. Аллай оюмуну 
юсюнден къыралны Башчысына Москваны 
1514-чю номерли школун тауусхан эмда ЕГЭ-
леде битеулю эсепде 400 балл алгъан Екате-
рина Гришина билдиргенди.

 Сагъышла

Сокъурла сангыраулача 
некдиле, ушакъ нёгер тапмай?

Биз сокъурланы юслеринден не зат билебиз?  «Аланы дуниялары 
къарангыды», - дейбиз, алай ол тынаккы дунияда ала къалай жа-
шайдыла, насыплыламыдыла, насыпсызламыдыла, аны юсюнден 
сагъыш окъуна этмейбиз. Къолларына бичакъны алып, ётмекден бир 
туурамны кесерге – анга сокъурланы Волоколамскда реабилитация 
арада юйретедиле. Бичакъны ёмюрде бир кере да кёрмеген анга 
алгъа юйренирге, къолунда бираз тутаргъа керекди. Чайникни алып, 
анга суу къуюп, чай къайнатхан – ол да  къыйынды сокъургъа. Алай 
битеу къыйынлыкъладан да бек аууру жангызлыкъды. 

Тарыхчы Алафаланы Азретни жашы Алим 
бу кюнледе 75-жыллыкъ юбилейин белгилейди.

Башламчылыкъ

Миллет байлыгъыбызны къайгъысын кёре

жерли администрациясы 
къурагъандыла. Ингирни 
хурметли къонакълары уа 
КъМР-ни Парламентини 
Билим бериу, илму эмда 
жаш тёлюню ишлери жаны 
бла комитетини председа-
тели Нина Емузова, жа-
рыкъландырыу эмда илму 
министр Анзор Езаов , 
сагъынылгъан админи-
страцияны башчысы Тай-
мураз Ахохов, жаш тё-
люню ишлери жаны бла 
министр Азамат Люев, 
бийик окъуу юйлени, кол-
леджлени, школланы бла 
садиклени келечилери, 
билим бериуню ветеран-
лары, бирсиле да бол-
гъандыла.

Тюбешиу Илья Шишлов-
ну «Учителями славится 
Россия» деген назмусу 

бла башланнганды. Ызы 
бла ингирни бардыргъан-
ла Татьяна Третьяк бла 
Аслан Кашежев, жыйыл-
гъанланы Нальчик шахар 
округну окъуу махкеме-
леринде «Устазны бла 
насийхатчыны жылы» къу-

уанчлы халда ачылгъаны 
бла байламлы алгъыш-
лап, Таймураз Ахоховну 
сахнагъа чакъыргъан-
дыла.

Ол а, алгъышлагъа къо-
шула, устазла хар за-

манда да жер юсюнде эм 
жууаплы, къыйын да бор-
чну толтура келгенлерини 
юсюнден хапарлагъанды. 
Ёсюп келген жаш тёлюню 
окъута эмда юйрете, ала 
кеслерини жашауларын 
хурметге-намысха тий-
ишли усталыкъгъа жора-
лагъанларын айтханды. 
Бу жанына къыралны оно-
учулары былай эс бургъан-
лары устазны даражасын 
чертирге эмда кётюрюрге 
себеплик этеригин да черт-
генди.

Жыйылгъанланы алла-

рында сёлеше, Нина Гузе-
ровна да кесини жашаууну 
асламысы билим бериуде 
озгъанын эсгергенди. Хар 
бирибизни къадарында 
устазла бла насийхатчы-
ла уллу эмда эсленирча 
магъананы тутханларын 
да чертгенди. «Къайсы 
педагог да – ол кесини 
энчилиги эмда сейирлиги 
болгъан, сабийни да ду-
ниягъа кёз къарамын тох-
ташдыра билген инсанды», 
– дегенди.

Тюбешиуню кезиуюнде 
устаз усталыкъ тё-

люледен тёлюлеге ёте 
келген юйюрлени, окъуту-
уну ветеранларын, билим 
бериуде энди атламла-
рын этип тебиреген жаш 
педагогланы бла аланы 
насийхатчыларын, сах-

нагъа кезиу-кезиу чакъ-
ырып, хурметлегендиле. 
Сагъынылгъан юйюрле-
ни, билим бериуге жа-
шауларыны асламысын 
жоралагъанланы юсле-
ринден энчи-энчи хапар-
лагъандыла. Сёз ючюн, 
Нальчикни жыйырманчы 
номерли мектебинде мал-
къар тилден бла адабият-
дан дерсле берген Сотта-
ланы Лидия Боташевна 
аллай, педагог усталыкъ 
жаны бла династияны, 
келечисиди.

Билим бериуню ветеран-
лары сахнагъа чыкъгъан-
ларында уа, аланы Анзор 
Клишбиевич алгъышлагъ-
анды. Ол, устазланы юйре-
тиуде бла окъутууда магъ-
анасын белгилей, алагъа 
сайлагъан усталыкълары-
на кертичилей къалгъан-
лары, жаш педагоглагъа 
сынамларын бере, юлгю 
да бола келгенлери ючюн 
ыспас этгенди.

Мындан арысында са-
улукълу болурларын, 

жангы жетишимлеге, бий-
икликлеге жетерлерин 
излегенин билдиргенди. 
Чынтты устаз инсан жа-
ланда сабийле бла бар-
дыргъан ишин таза кёлю 
бла сюйсе болаллыгъыны 
юсюнден да хапарлагъ-
анды.

Жыйылыуда  жылны 
кезиуюнде педагоглагъа 
аталгъан байрам концерт-
ле, тюрлю-тюрлю тюбе-
шиуле боллукълары, бир 

ненча мектепге тынгылы 
ремонт этиллигини юсюн-
ден да билдиргенди. Бу 
жумушла устазны жама-
уат арасында даражасы 
эмда окъутууну игилен-
дириу жаны бла да болум 
ахшы жанына тюрленди-
рирлерине ышаныулукъ 
туудургъаныны, себеплик 
этериклерини юслеринден 
айтылгъанды. Алда педа-
гогланы регион, федерал 
эришиуле, фестивальла, 
форумла, «тёгерек стол-
ла», илму-практика конфе-
ренцияла сакълайдыла.

Ингирни ахырында уа, 
«Устазны бла насий-

хатчыны жылы» шахарда 
къууанчлы эмда огъурлу 
кюнде ачылгъанын бел-
гилей, школ къонгуроу 
къагъылгъанды. Байрам 
ингирни КъМР-ни сыйлы 
артистлери Азамат Цав-
килов бла Азамат Беков, 
КъЧР-ни сыйлы артист-
касы Татьяна Третьяк, 
«Эрудит» араны бла жый-
ырманчы номерли мек-
тепни «Шагди» ансамбли-
ни сабийлери кеслерини 
хунерлери бла байыкълан-
дыргъандыла. Шахарны 
отуз жетинчи номерли 
садигине жюрюгенчикле 
устазлагъа аталгъан на-
змуланы окъугъанлары, 
жыр айтханлары, къыз-
чыкъланы тепсегенлери 
уа ары келгенлеге бю-
тюнда хычыуун кёрюннген 
эдиле.

МОКЪАЛАНЫ Зухура. 
Суратланы ХОЛАЛАНЫ 

Марзият алгъанды.

 Байламлыкъла

«Сайлауума бир такъыйкъагъа да сокъуранмайма»        
Тутушуу

Заманнга келишген баш-
чыны борчуна не киреди? 
Кадрла бла тынгылы иш-
леу, билим бериуню не къа-
дар тап эмда хайырлы этиу, 
классланы методикалы 
материалла эмда техника 
керекле бла тынгылы  жал-
чытыу, мектепге ремонт 
этиу эмда аны ичинде битеу 
кереклеге къарау. Ол бор-
чланы толтурур ючюн мек-
тепни директору устаз эмда 
къураучу, юрист эмда эко-
номист болургъа керекди, 
алагъа уа дагъыда тёзюм-
люлюкню, ниет байлыкъны 
да къошаргъа тийишлиди. 
Минги тауну этеклеринде 
Элбрус элни орта школуна 
ма аллай адам башчы-
лыкъ этеди. Ол Непеланы 
Абидатды, Залийханланы 
Ахматны къызы.

Ол кеси да бу школну 
бошагъанды. Энди уа мын-
да директорлукъ этгени 
бла бирге, математикадан 
дерсле да береди. «Къа-
барты-Малкъар къырал 

университетни физика-
математика бёлюмюнде 
окъуй тургъанымлай  кел-
ген эдим ол замандагъы 
директор Тилланы Хамит 
Пашаевич чакъырып. Би-
ринчи заманлада абадан 
класслада дерсле бер-
генме, бир кесекден ди-
ректорну окъутуу-юйретиу 
иш жаны бла орунбасары 
болгъанма. 2008 жылдан 
бери уа директорма. Алай 
бек алгъа устазма. Аны бек 
жаратама, ансыз болал-
лыкъ тюйюлме. Сёзсюз, 
башчылыкъ этиу кёп зама-
нымы алады, толусунлай  
сюйген ишиме берилирге 
онг жокъду. Анга да къа-
рамай, сабийле бла къаты 
байламлыкъда ишлейме»,-
дейди Абидат Ахматовна.

Математикадан дерсле 
эригиулю болмаз ючюн, 
Абидат окъутуу программа-
ны дайым жангыртханлай 
турады, башха устазла-
дан да аны излейди. Аны 
анасы да математикадан 
устаз эди. Бу окъуу юйде 
кёп жылланы ишлегенди. 
«Анам бла устазым Тил-
ланы Сагида Зумаккуевна 
салгъандыла мени бу жол-

гъа. Бир такъыйкъагъа да 
сокъуранмайма сайлауу-
ма»,- дейди директор.

Мында узакъ ёмюрледен 
келген адет-тёрелерибизни 
сакълаугъа, сабийлени 
адеп-къылыкъгъа юйрети-
уге да аслам эс бурадыла. 
«Ол хыйсапдан къурагъан-
быз школ музейни да. Са-
бийлеге насийхат этгенлей 
турабыз ана тилни билирге, 
сюерге кереклисин. Ын-
наларыбыз, аппаларыбыз 
Уллу Ата журт урушну кези-
уюнде, андан сора къыйын 
кёчгюнчюлюк жыллада 
окъуна сакълаялгъандыла 
адет-тёрелерибизни, тили-

бизни, маданиятыбызны 
да. Бюгюнлюкде бизде 
ол жаны бла бютюн уллу 
онгла бардыла. «Заман» 
газетибиз, «Минги-Тау», 
«Нюр» журналларыбыз, 
малкъар тилде радио, 
телевидение бериулери-
биз – ала барысы да тил-
ни билирге, аны байыкъ-
ландырыргъа себеплик 
этедиле»,- дейди ушакъ 
нёгерим. 

Устазла башчылары бла 
бирге салгъан къыйын 
зырафына кетмегенине 
уа бу шарт да шагъатлыкъ 

этеди: элде кёп миллетлени 
келечилери жашайдыла. 
Аланы сабийлери да мал-
къар тилде сёлешедиле. 
Бир-бирлери уа малкъар 
тилден дерслеге да ыразы 
болуп жюрюйдюле.

-Директорну магъанасы 
уллу эсе да, ол кеси аллына 
школда бир зат да этал-
лыкъ тюйюлдю. «Команда-
ны» жыйышдыра билирге 
керекди. «Команда» деген 
сёз устаз коллективге ар-
тыкъ келише да болмаз, 
алай, бизде бек аламат 
устаз къауум къуралгъан-
ды. Биз бир бирни ангылай-

быз, бир бирге себеплик, 
керек болса, билеклик да 
этебиз. Ол а аз тюйюлдю,-
дейди Непеланы Абидат.

Тиширыу не уллу къул-
лукъда ишлесе да, бек 
биринчи ол тиширыулай 
къалады. Абидатны да 
юйю, баш иеси, сабий-
лери бардыла. Сёзсюз, 
тиширыу алагъа да дайым 
кёз-къулакъ болуп турур-
гъа керекди. Баш иеси 
Непеланы Эльдар машина 
жюрютеди, тамата къы-
зы –Лайсана КъМКъУ-ну 
медицина факультетин, 
ординатураны да бошап, 
бусагъатда Москвада кли-
никаладан биринде ишлей, 
усталыгъын кётюреди. Та-
мара КъМКъУ-ну стомато-
логия институтуну экинчи 
курсуну студентиди, жаш-
лары Мусабий а аппасыны 
атын жюрютеди, аны атына 
кир къондурмаз ючюн мек-
тепни тёртюнчю классында 
«беш» белгилеге окъуйду. 
Толу юйюрню элде на-
мысы, сыйы да бийикде 
жюрюйдю.

ХОЛАЛАНЫ Марзият.

Нальчикде  «Успех» окъуу арада  
«Битимле - тёгерекде къудурет-
ни  къалауурлары» деген ат бла 
илму дерс бардырылгъанды.  Ол 
«Алимле мектепде» деген битеу-
россей акциягъа кёре ётгенди. Бу 
жол окъуучулада къонакъда   Къа-
барты-Малкъар аграр универси-
тетни преподаватели  профессор 
Ирина Ханиева эмда  студентлени 
къаууму болгъандыла.       

Тюбешиуге къатышханланы 
араларында вузну агрономия 
факультетини  студентледен къу-
ралгъан сабанчы бригаданы баш-
чысы Журтубайланы Абдулкерим 
бла  магистрант, Россей Федера-
цияны Президентини эмда Къа-
барты-Малкъар Республиканы 
Башчысыны  стипендияларына 
тийишли болгъан, «Умник» деген 
грантны алгъан Забакъланы Аза-

мат да бар эдиле.     
Илму дерсни кезиуюнде къо-

накъла сабийлеге  табийгъатны  
къоруулауну магъаналылыгъын 

кёп юлгюле келтирип ангылатхан-
дыла,  сорууларына да жууапла 
бергендиле. Ол кюн студентле 
бла школчула бирге бардыргъан  

тинтиу ишлени эсеплерин чыгъар-
гъандыла,  ала жетишген жангы-
чылыкъланы юслеринден да бир 
бирге билдиргендиле.

Къабарты-Малкъар къырал 
аграр университетни агрономия 
факультетини преподавательле-
рини бла студентлерини школчула 
бла тюбешиулери ахшы тёреге 
айланнганды. Аны хайырындан 
«Успех» окъуу арагъа жюрюген 
жашла бла къызла студентле бла 
бирге факультетни илму тинтиу-
лерине тири къатышадыла. Анга 
аланы  тюрлю-тюрлю  конкурсла-
да эмда конференциялада  кёп 
санда алгъан сертификатлары, 
грамоталары бла дипломлары 
шагъатлыкъ этедиле.

ДАЛХАТЛАНЫ Марзият.

УСТАЗНЫ БЛА 
НАСИЙХАТЧЫНЫ 

ЖЫЛЫ 

Илмугъа сейирлерин къозгъай
Россейни Экономиканы 

айнытыу министерствосу 
Тюркде жер тепгени бла 
байламлы къыйын болум 
тохташдырылгъан жерлеге 
солургъа бармазгъа чакъ-
ыргъанды жамауатны. 

Къыралны ара эм къы-
была жанларында – Ках-

раманмараш, Малатья, 
Диярбакыр, Малатья эм 
Газиантеп районларында 
– къоркъуулу болум сакъ-
ланады.

Бусагъатда путёвкала 
бла анда болгъанлагъа 
терк болушлукъ керек бол-
са, «Турпомощь» ассоци-

ацияны бу телефонуна 
+7 (499) 678 12 03   сёле-
шаллыкъдыла, аны сайты 
- ecretary@tourpom.ru. 
Жолоучулукъгъа кеслери 
алларына баргъанлагъа 
уа Россейни Тыш къыралла 
бла ишлерини министер-
ствосуну болум-кризис де-
партаментинде себеплик 
этерикдиле. Аны телефону: 
+7 (495) 695 45 45, почтасы 
- dskc@mid.ru. Анкарада 
посольствону исси телефо-
ну +90 531 261 64 46. 

Эсеплеге кёре, бюгюн-
люкде Тюркде Россейден 
45 мингнге жууукъ турист 
турады, деп билдиредиле 
республиканы Курортла 
эм туризм министерство-
сундан.

КУЛЬЧАЛАНЫ 
Зульфия.

Нарткъалада 2006-2007 жыллада 
туугъан жашчыкъланы араларында 
эркин тутушуудан Къабарты-Мал-
къарны биринчилиги бардырыл-
гъанды, анга республиканы битеу 
районларындан бла шахарларын-
дан 200-ге жууукъ гёжеф къатыш-
хандыла. 

Эсеплеге кёре кеслерини ауур-
лукъ къауумларында Ахметланы Су-
лейман, Ашамаз Карданов, Хасан-
ланы Исмайыл, Къарчаланы Азрет, 
Ислам Шогенов, Шахмырзаланы 
Тамерлан, Алихан Ашинов эм талай 
башха спортчула хорлагъандыла. 
Ала энди СКФО-ну биринчилигинде 
тутушурукъдула. 

Ставропольда 23 жылла-
ры толмагъан спортчуланы 
араларында дзюдодан 
СКФО-ну биринчилиги бар-
дырылгъанды, анга округ-
ну битеу субъектлеринден 
240-дан аслам адам къа-
тышханды. 

Анда Къабарты-Мал-
къарны командасы жети 
майдал къоллу болгъан-
ды. Алчы жерлеге кесле-
рини ауурлукъ къауумла-
рында Арианна Канокова, 
Байсыланы Таулан, Идар 
Бифов, Альберт Пшеноков 
эм башхала чыкъгъан-

дыла. Эм кючлюле 17-19 
мартда Екатеринбургда 

Россейни биринчилигинде 
тутушурукъдула. 

Биринчиликден – жети майдал

Элбрус районну проку-
ратурасы республиканы 
инсанына ачылгъан уго-
ловный ишни къабыл кёр-
генди. Ол РФ-ни УК-сыны 
111-чи статьясыны 4-чю 
кесегине кёре терсленеди 
-  адамны саулугъуна эм 
жашаууна къоркъуулу  за-
ран салгъаны ючюн, бир 
жукъну сауутну орунуна 
хайырланып, алай бла 
сунмай адамны ёлтюрге-
ни ючюн.

Следствие  тохташ-
дыргъаныча,  былтыр 
ноябрьде терсленнген 
танышын кёрюп болмай, 
башына къоллары бла 
кёп кере ургъанды. Ол 
алайда алгъан жарала-
дан ауушханды. 

Законда белгиленнге-
нича, быллай аманлыкъ-
ны этгенни эркинлиги 15 
жылгъа дери сыйыры-
лыргъа боллукъду. 

Былтыр ноябрьде 1988 
жылда туугъан тиширыу, 
ётюрюк айтса, РФ-ни УК-
сыны 306-чы статьясына 
кёре жууапха  тартыл-
лыгъын биле тургъанына 
да къарамай, РФ-ни СК-
сыны Элбрус районда бё-
люмюню следователине 
ауур аманлыкъ этилге-
нини юсюнден жалгъан 
шартла  бидиргенди. За-
явленияны тинтген кези-

уде, ол ётюрюк айтханы 
тохташдырылгъанды.

Тиширыугъа РФ-ни СК-
сыны Элбрус районда 
бёлюмюню къуллукъ-
чулары РФ-ни УК-сыны 
306-чы статьясыны 2-чи 
кесегине кёре терслеу 
материалла ачхандыла. 
Ала тинтилип, сюдню 
къараууна берилгендиле. 

ТИКАЛАНЫ Фатима 
хазырлагъанды. 

Эм кючлюле ачыкъланнгандыла

Туризм

Тюркде солургъа сюйгенлеге 

Право
Жандауурлукъ

Хурметли жерлешлерибиз!
Халкъла аралы черкес ассоциация Тюркде 

къыйын жер тебиуню хатасындан ачыгъанлагъа 
болушлукъ этерге сюйгенлеге деп энчи счёт 
ачханын билдиреди.

Ахча ётдюрюрча реквизитле:
ИНН 0721002124
КПП 072501001
р/сч 40703810910000000308
Банкны реквизитлери: Банк «Нальчик» ООО
БИК: 048327741

Кор/сч 30101810700000000741
Тёлеуню магъанасы: жер тепгенде ачыгъан-

лагъа болушлукъ.
Ахчаны ётдюргенде ватсапха бу телефон но-

мерге +79287142799 неда электрон адресге 
dahkbr@mail.ru билдириу жазарыгъыгъызны 
тилейбиз, отчёт этилирча перевод этгенни тукъ-
умун, атын, атасыны атын белгилеп.

Жыйылгъан ахча сагъынылгъан жумушлагъа 
къоратыллыгъын белгилеп айтабыз.

Къабарты-Малкъардагъы 
МТС эллени терк ишлеген 
Интернет бла жалчытыуну 
проектин тири бардырады, 
кёп болмай аны чеклеринде  
Жанхотияда да 4G станция 
салгъанды. Аны юсюнден 
бизге КъМР-ни Цифралы 
айныу министерствосундан 
билдиргендиле. 

Жанхотия «Элбрус» ку-
рортха элтген федерал ав-
тотрасса ётген элди.  Аны 

тийресинде таула, къаяла, 
терен къолла, агъачла, дор-
бунла эм жайлыкъла да бар-
дыла. Быллай къыйын, аны 
бла бирге сейир  табийгъат 
болум телефон байлам-
лыкъланы къарысуз эте-
ди.  Ол себепден къошакъ 
станция Интернетни бир 
бла жарым кереге кючлю 
ишлетирге болушурукъду. 
Энди мында жашагъанла 
эм къонакъла да цифралы 

сервислени тири хайырла-
наллыкъдыла. 

Былайдан ётген туристле 
тохтап, дорбунлагъа къа-
раргъа  бек сюедиле. Аллай 
кезиуде тёгерек-башны су-
ратха, видеогъа алдырып, 
танышларына  жибередиле. 
Солугъанла уа  онлайн-
банкга, кинотеатрлагъа, 
мессенджерлеге эм социал 
сетьлеге  кирирге боллукъ-
дула. 

- Big Data МТС ачыкълагъ-
аннга кёре, арт  жыллада 
туристлени санына танг 
къошула барады. Ала, лы-
жалада учхандан сора да,  
тёгерек–башха къараргъа  
келедиле. Аны себепли хар 
юйню эм туризм тийреле-
ни Интернет бла тынгылы 
жалчытыу баш борчлары-
быздан бириди. Биз ол жу-
мушну тамамлар ючюн 
телеком-оборудованияны  
жангыртыугъа аслам эс 
бурабыз,- дейди  МТС-ни 
республикада бёлюмюню 
таматасы Залийханланы  
Эльдар.

Бизни корр.

 Себеплик 

Жанхотияда – терк интернет  
 Битеуроссей халкъ фронт-

ну «Хар нени да Хорлам 
ючюн!» деген акциясына 
тийишлиликде Нальчикде 
Къырал музыка театрда  биз-
ни энчи аскер операциягъа 
къатышхан жашларыбызгъа 
болушлукъгъа жандауур-
лукъ телемарафон ётерикди. 
Ол 17 февральда 14:00 
сагъатдан башлап 18:00 
сагъатха дери бардырыл-
лыкъды. Аны барыу халыны 
юсюнден «Къабарты-Мал-
къар» («1 КБР») телеканал 
бла «Къабарты-Малкъар» 
радио билдиргенлей тур-
лукъдула.

Телемарафонну кезиу-

юнде республиканы бел-
гили артистлерини бла 
жыр-тепсеу къауумларыны 
къатышыулары бла концерт 
кёргюзтюллюкдю.

Бу жандауурлукъ ишге 

энчи  QR-код бла къатышыр-
гъа да боллукъду. Жыйыл-
гъан ахча энчи аскер опера-
циягъа къатышханланы ке-
реклерине къоратыллыкъды. 

«Хар нени да Хорлам ючюн!» 
телемарафоннга хош келигиз


